Сыктывкарын 3-7 арӧса став челядьсӧ могмӧдасны местаясӧн челядьӧс видзанінъясын.

Талун Коми Республикалӧн юркар шӧрын воссис 220 места вылӧ челядьӧс видзанін. Зданиесӧ бӧр сетісны школаӧдз велӧданінлы 2012 вося йирым тӧлысьӧ, 7 тӧлысьӧн сэні вӧчисны колана дзоньтасян уджъяс. Челядьӧс видзаніныс сетіс позянлун бырӧдны Сыктывкарын 3-7 арӧса челядьлы местаяс могмӧдан мытшӧдсӧ.

“Чолӧмала став сыктывкарса олысьсӧ тайӧ тӧдчана лоӧмторнас, кык пӧв долыд гӧгӧрвоны, мый кӧч тӧлысь медводдза лунсянь нин республикаын куимсянь сизим арӧсӧдз став челядьыс кутасны ветлыны челядьӧс видзанінъясӧ, - висьталіс Коми Республикаса Юралысь Вячеслав Гайзер. - Миян локтан могыс – тырвыйӧ олӧмӧ пӧртны Россияса Президент Владимир Путинлысь кесйӧгсӧ да бырӧдны медся ичӧт челядьлы – куим арӧсӧдз ӧчередьсӧ видзанінъясӧ. И ми вӧчам тайӧс. Кутам водзӧ стрӧитны челядьлы выль видзанінъяс, а накӧд ӧттшӧтш быд карын да районын и выль школаяс”.

Вячеслав Гайзер видзӧдліс челядьӧс видзанінъяслысь жыръяс, торйӧн юасис группаясын да уджалан жыръясын оборудование кузя. Республикаса Юралысь сідзжӧ тӧдчӧдіс ӧшинюв гӧгӧр бурмӧдӧм: “Бур формаясыс, югыдӧсь, ышӧданаӧсь, кута лача, мый челядьлы кажитчас. А медым челядь вермисны эз сӧмын ворсны, но и велӧдчыны, Коми Республикаса Веськӧдлан котырсянь  сувтӧдасны челядьлы мобильнӧй городок. Медым миян республикаын чужасны пыр унджык челядь, медым найӧ быдмасны дзоньвидзаӧн да сюсь вежӧраӧн, а ми кутам зільны, медым быд кага вӧлі иналӧма челядьӧс видзанінӧ”.

